საქართველოს შრომის კანონმდებლობა თითქმის სრულად იცავს გენდერულ თანასწორობას ყველა, მათ შორის, შრომისა და დასაქმების სფეროში. მაგალითად, საქართველოს კონსტიტუციის თანახმად,    ყველა ადამიანი სამართლის წინაშე თანასწორია. აკრძალულია დისკრიმინაცია რასის, კანის ფერის, სქესის, წარმოშობის, ეთნიკური კუთვნილების, ენის, რელიგიის, პოლიტიკური ან სხვა შეხედულებების, სოციალური კუთვნილების, ქონებრივი ან წოდებრივი მდგომარეობის, საცხოვრებელი ადგილის ან სხვა ნიშნის მიხედვით.კონსტიტუციით გარანტირებული უფლებები სხვადასხვა საკანონმდებლო აქტებშია ინტეგრირებული. 
როდესაც საქმე ეხება ისეთ გამოწვევებზე პასუხს, როგორიცაა გენდერული თანასწრობა შრომისა და დასაქმების სფეროში  და თანაბარი ანაზღაურება თანაბარი ღირებულების შრომისთვის, აღსანიშნავია, რომ 2013 წლიდან მნიშვნელოვანი ნაბიჯები გადაიდგა ქალთა შრომითი უფლებების დაცვის უზრუნველყოფის მიზნით. 2015 წლის 27 ოქტომბერს მიღებული საქართველოს კანონი „საჯარო სამსახურის შესახებ“, რომელიც განმარტავს, რომ მოხელეთა შრომის ანაზღაურების სისტემა ემყარება გამჭვირვალობისა და სამართლიანობის პრინციპებს, რომლებიც გულისხმობს თანაბარი სამუშაოს შესრულებისთვის თანაბარი ანაზღაურების მიღებას.  ამავე კანონის თანახმად, საქართველოს მთავრობას დაევალა საჯარო სამსახურში ანაზღაურების შესახებ საქართველოს კანონის პროექტი და წარედგინა საქართველოს პარლამენტისთვის დასამტკიცებლად. შესაბამისად, 2017 წლის 22 დეკემბერს მიღებულ იქნა საქართველოს კანონი „საჯარო დაწესებულებაში შრომის ანაზღაურების შესახებ“, რომელიც აწესრიგებს საჯარო დაწესებულებაში დასაქმებულ პირთა შრომის ანაზღაურების, ადმინისტრაციული ხელშეკრულებით დასაქმებულ პირთა და შრომითი ხელშეკრულებით დასაქმებულ პირთა რიცხოვნობის განსაზღვრის საკითხებს, ადგენს შესაბამის პირთა ნახევარ განაკვეთზე მუშაობისას, ღამის საათებში, დასვენების და უქმე დღეებში და ჯანმრთელობისათვის რისკის შემცველ სამუშაო პირობებში საქმიანობისას შრომის ანაზღაურების პირობებს და განსაზღვრავს მათთვის დროებით დაკისრებული ფუნქციების შესრულებისათვის შრომის ანაზღაურების გაცემის წესსა და პირობებს.
როგორც უკვე აღინიშნა, საქართველოს მოქმედი კანონმდებლობა მეტწილად შესაბამისობაშია ასოცირების შესახებ შეთანხმების XXX დანართით გათვალისწინებული დისკრამინაციის აკრძალვისა და გენდერული თანასწორობის სფეროს მიკუთნებულ დირექტივებთან. თუმცა, საჭიროა გარკვეული საკანონმდებლო ცვლილებები, რათა მოხდეს აღნიშნული აქტების სრულად ასახვა საქართველოს კანონმდებლობაში და მათი პრაქტიკაში განხორციელების უზრუნველყოფა.

საქართველო-ევროკავშირს შორის გაფორმებული ასოცირების შეთანხმების ფარგლებში საქართველომ აიღო ვალდებულება დაუახლოვოს საქართველოს კანონმდებლობა ევროკავშირის კანონმდებლობას. ამ მხრივ აღსანიშნავია ამ შეთანხმების XXX დანართი - დასაქმება, სოციალური პოლიტიკა და თანაბარი შესაძლებლობები - რომელიც მოიცავს შრომის უფლებების ყველა მიმართულებას. 

აღნიშნულ დანართში შეტანილი რიგი დირექტივები ითვალისწინებს სამუშაო ადგილზე როგორც ზოგადად ქალთა უფლებების დაცვის გაუმჯობესებას, ასევე ზომების გატარებას ორსული, მშობიარე და მეძუძური დასაქმებულების უსაფრთხოებისა და ჯანმრთელობის დაცვის, მისი სოციალური გარანტიების გასაუმჯობესებლად, ასევე დისკრიმინაციისაგან დასაცავად და ამასთან დაკავშირებით განსაზღვრავს დამსაქმებლისა და სახელმწიფოს ვალდებულებებს.
მიმდინარე ეტაპზე საქართველოს მთავრობის მიერ საქართველოს პარლამენტში წარდგენილია ცვლილებების პაკეტი, რომელმაც უკვე გაიარა ორი მოსმენა. საკანონმდებლო პაკეტი მომზადებულია 2000/43/EC, 2000/78/EC და  2004/113/EC დირექტივების შესაბამისად.  ცვლილებები შედის საქართველოს ორგანულ კანონში „საქართველოს შრომის კოდექსი“, საქართველოს კანონში „დისკრიმინაციის ყველა ფორმის აღმოფხვრის შესახებ“, საქართველოს კანონი „საჯარო სამსახურის შესახებ“ და საქართველოს კანონში „გენდერული თანასწორობის შესახებ“. ცვლილებები ითვალისწინებს პირთა თანასწორუფლებიანობის პრინციპის დაცვის გაუმჯობესებას  და ვრცელდება შრომით ურთიერთობებზე (მათ შორის: შერჩევის კრიტერიუმებსა და დაქირავების პირობებზე, ასევე კარიერული წინსვლის ხელმისაწვდომობაზე, პროფესიული ორიენტაციის, კვალიფიკაციის ამაღლების, პროფესიული მომზადებისა და გადამზადების ყველა ფორმის ხელმისაწვდომობაზე, დასაქმებისა და შრომის, შრომითი ურთიერთობების შეწყვეტისა და შრომის ანაზღაურების პირობებზე, დასაქმებულთა ან დამსაქმებელთა ორგანიზაციის წევრობაზე და საქმიანობაზე, ან ისეთი ორგანიზაციის წევრობაზე და საქმიანობაზე, რომელთა წევრებიც განსაზღვრულ პროფესიულ ჯგუფს განეკუთვნებიან, ასეთი ორგანიზაციებიდან მიღებული სარგებლის ჩათვლით),  სოციალური დაცვისა და ჯანმრთელობის დაცვის პირობებზე, განათლებაზე, საქონლისა და მომსახურების მიწოდებაზე (მათ შორის: სოციალურ დაცვაზე, სოციალურ უზრუნველყოფაზე, სოციალურ შეღავათებზე, ჯანმრთელობის დაცვის მომსახურებაზე, განათლების ხელმისაწვდომობაზე).
[bookmark: _GoBack]რაც შეეხება თანაბარი შრომისთვის თანაბარ ანაზღაურებას, სექსუალურ შევიწროვებას და მათთან დაკავშირებულ საკითხებს, ამჟამად დამუშავების პროცესშია საკანონმდებლო ცვლილებები 2006/54/EC დირექტივის შესაბამისად. გამომდინარე იქიდან, რომ ზემოთხსნებული დირექტივები შინაარსობრივად ერთმანეთთან დაკავშირებულია ან/და ერთმანეთს სრულჰყოფს, მათი როგორც შინაარსობრივი, ისე საკანონმდებლო ტექნიკის თვალსაზრისით შესაბამისობის უზრუნველყოფის მიზნით, 2018 წელს მომზადებული კანონპროექტები საქართველოს პარლამენტს წარედგინება 2017 წელს წარდგენილი პროექტების მიღების შემდგომ.

